
1. Միջոցառման իրականացման անհրաժեշտությունը և նպատակը.
Իրավական ակտում փոփոխություն կատարվում է գործընթացի կազմակերպման ընթացքում ի հայտ եկած բացերը լրացնելու, խնդրահարույց հարցերը հստակեցնելու նպատակով: Սույն միջոցառման իրականացման անհրաժեշտությունը բխում է հանրակրթության ոլորտում իրականացվող բովանդակային լայնածավալ բարեփոխումների տրամաբանությունից: Իրականացվող փոփոխությունը նպատակ ունի ուսուցչի դրույքաչափում կատարելու փոփոխություն, ինչի անհրաժեշտությունը մեծապես պայմանավորված է նոր չափորոշչի ներդրմամբ: Չափորոշչի ներդրմանը զուգահեռ նախատեսվում է ապահովել կրթական որակյալ բովանդակություն, ուսուցչական բարձրորակ համակազմի առկայություն, որը մասնագիտական շարունակական զարգացման, ինքնակրթության միջոցով կկարողանա ապահովել քաղաքակիրթ, ստեղծագործ, նախաձեռնող, կարողունակ, մրցունակ և ապագան իր սեփական երկրում պատկերացնող քաղաքացու ձևավորումը: Վերոգրյալը ենթադրում է ուսուցիչների մասնագիտական զարգացման տարբերակված քաղաքականություն գործարկելու միջոցով հասնել ուսուցիչների որակյալ համակազմի այնպիսի ցուցանիշի, որը կլինի նաև ՀՀ կրթության մինչև 2030 թվականի զարգացման պետական ծրագրով նախատեսված աշխատանքային առաջխաղացման, մասնագիտական շարունակական զարգացման և վարձատրության փոխկապակցված մեխանիզմի ներդրման շահառու՝ հնարավորություն ունենալով պատշաճ վարձատրություն ստանալու: Այս ամենը ենթադրում է ուսուցչի պարտականությունների շրջանակի ընդլայնում, աշխատանքային ծավալի մեծացում, որով պայմանավորված է ուսուցչի՝ պարապվող դասաժամերի նվազեցումը՝ վերջինիս ընձեռելով մասնագիտական զարգացման և կատարելագործման, պաշտոնի անձնագրով նախատեսվող ծավալուն, բայց անհրաժեշտ լրացուցիչ գործառույթների իրականացման հնարավորություն:
1.1. Կարգավորման ընթացիկ իրավիճակը և առկա խնդիրները. 
Ներկայում գործող իրավական ակտում բացակայում է հանրակրթական ուսումնական հաստատությունում դասավանդողների դրույքի վերաբերյալ կարգավորումը, և հանրակրթության պետական նոր չափորոշչի ներդրմամբ պայմանավորված անհրաժեշտություն է առաջացել նշված բացը կարգավորող դրույթ սահմանելու: Քանի որ ՀՀ կրթության, գիտության, մշակույթի և սպորտի նախարարի 2023 թվականի փետրվարի 16-ի թիվ 216-Ն որոշմամբ սահմանվող ուսուցչի գործառույթների շրջանակն ընդլայնվել է, և պաշտոնի անձնագրով  սահմանված գործառույթները ենթակա են նրա կողմից պարտադիր կատարման, ուստի նպատակահարմար է իրականացնել ուսուցչի դրույքի փոփոխություն՝ նրան տալով հնարավորություն՝ իրականացելու նաև մյուս գործառույթները: ՀՀ կառավարության 2021 թվականի օգոստոսի 18-ի թիվ 1363-Ա  որոշմամբ  հաստատված  ՀՀ կառավարության  ծրագրի «4.3 ԿՐԹՈՒԹՅՈՒՆ» բաժնով նախատեսվում է ապահովել կրթական որակյալ բովանդակություն, բարձրորակ ուսուցչական համակազմի առկայություն: Վերոգրյալը ենթադրում է ուսուցիչների մասնագիտական զարգացման տարբերակված քաղաքականություն՝ ելնելով ուսուցիչների տարբեր խմբերի կարիքներից: Այս ամենը ենթադրում է ուսուցչի պարտականությունների շրջանակի ընդլայնում, ինչով պայմանավորված նպատակահարմար է ուսուցչի՝ պարապվող դասաժամերի նվազեցումը՝ նրան ընձեռելով մասնագիտական զարգացման և կատարելագործման հնարավորություն: Միևնույն ժամանակ հարկ է հաշվի առնել, որ երկարօրյա ուսուցման կարգի փոփոխությամբ սահմանվել է դպրոցում պարտադիր գործող անվճար երկարօրյա ուսուցում՝ նոր չափորոշչով ուսուցում կազմակերպող դասարանների ցածր առաջադիմություն ունեցող սովորողների համար, որում դասավանդելու են համապատասխան առարկաների ուսուցիչները, ինչը ևս լրացուցիչ ծանրաբեռնվածություն է առաջացնում ուսուցչի համար:
Հաշվի առնելով, որ տարրական դասարաններում, ուսումնական ծրագրերի շաբաթական ծանրաբեռնվածությամբ պայմանավորված, դասվարներն աշխատում են թերծանրաբեռնված և չեն կարողանում ապահովել մեկ դրույք ծանրաբեռնվածություն (ֆիզկուլտուրա, երաժշտություն, կերպարվեստ առարկաները 1-ից 4-րդ դասարաններում դասավանդում են համապատասխան որակավորում ունեցող մասնագետները), ինչպես նաև այն, որ հանրակրթության պետական նոր չափորոշչի ներդրմամբ տարրական դասարանների սովորողների համար գործելու է ձևավորող գնահատում բնութագրերի միջոցով, ինչը ևս բավականին ջանքեր ու աշխատանք է պահանջում մանկավարժից, տարրական դասարաններում մեկ դրույքը սահմանվում է 18 ժամ: Հարկ է նշել, որ տարրական դասարաններում միավորային գնահատման փոխարինումը ձևավորող գնահատման մեխանիզմով բավականին աշխատատար է և դասվարից զգալի ժամանակ է պահանջում: 
Պարտադիր կրթության երկրորդ և երրորդ աստիճաններում դրույքը սահմանվում է 20 ժամ:
«Հայաստանի Հանրապետության կառավարության 2007 թվականի փետրվարի 1-ի N                201-Ն որոշման մեջ փոփոխություն և լրացում կատարելու մասին» Հայաստանի Հանրապետության կառավարության որոշման նախագծով նախատեսվում է սահմանել նաև արտադպրոցական ուսումնական հաստատությունում դասավանդողների դրույքի վերաբերյալ կարգավորում։
Հարկ է նշել, որ արտադպրոցական ուսումնական հաստատությունները երկար տարիներ առաջնորդվել են  Հայաստանի Հանրապետության կառավարության 2007 թվականի փետրվարի 1-ի Առողջապահական, հոգաբարձության (խնամակալության), մանկական դաստիարակչական, էներգամատակարարման, գազամատակարարման, ջերմամատակարարման, կապի և աշխատանքի այլ առանձնահատուկ բնույթ ունեցող բնագավառների աշխատողների աշխատանքի և հանգստի ռեժիմի առանձնահատկությունները սահմանելու մասին թիվ  201-Ն որոշման 5-րդ հավելվածի 17-րդ կետի 2-րդ ենթակետով, այն է՝ արտադպրոցական ուսումնական հաստատություններում  մանկավարժները կարող են դասավանդել շաբաթական 24 ժամ, ինչն իրականում կարգավորում է  կրթության առանձնահատուկ պայմանների կարիք ունեցող  երեխաների հետ աշխատող ուսումնական  հաստատություններում և հատուկ կամ մասնագիտացված ուսումնական հաստատություններում մանկավարժական աշխատանքի կատարման համար աշխատաժամանակի տևողությունը։ 
Քիչ չեն դեպքերը, որ որոշ համայնքային  արտադպրոցական ուսումնական հաստատություններում  մանկավարժական աշխատողները  վարձատրվում են ոչ  թե շաբաթական, այլ խմբերի  կամ  երեխաների քանակի հիմքով, կամ հիմք ընդունելով իրենց իսկ կողմից սահմանված ներքին կարգապահական կանոնները՝ մանկավարժական աշխատողների շաբաթական ծանրաբեռնվածության համար սահմանել են  շաբաթական 18 ժամը։
Խնդիրը կարգավորելու և այն միասնական դաշտ բերելու նպատակով Հայաստանի Հանրապետության կառավարության 2007 թվականի փետրվարի 1-ի Առողջապահական, հոգաբարձության (խնամակալության), մանկական դաստիարակչական, էներգամատակարարման, գազամատակարարման, ջերմամատակարարման, կապի և աշխատանքի այլ առանձնահատուկ բնույթ ունեցող բնագավառների աշխատողների աշխատանքի և  հանգստի ռեժիմի առանձնահատկությունները սահմանելու մասին թիվ 201-Ն որոշման մեջ կատարվեց լրացում և հիշատակված որոշման 20-րդ կետով  արտադպրոցական ուսումնական հաստատություններում աշխատաժամանակի տևողությունը սահմանվեց  շաբաթական 20 ժամ, որը, համայնքային գործող արտադպրոցական ուսումնական հաստատություններից ստացված առաջարկությունների, ինչպես նաև քննարկումների արդյունքում պարզ դարձավ, առաջացրել է ֆինանսական հետևանքներ, ինչպես նաև կարող է հանգեցնել գործող խմբակների փակման և դասավանդման թերծանրաբեռնվածության։ 
Այսպիսով, ներկայումս ոլորտում գործում են 3  ներքոհիշյալ կարգավորումները. 
1) Հայաստանի Հանրապետության կառավարության 2007 թվականի փետրվարի 1-ի Առողջապահական, հոգաբարձության (խնամակալության), մանկական դաստիարակչական, էներգամատակարարման, գազամատակարարման, ջերմամատակարարման, կապի և աշխատանքի այլ առանձնահատուկ բնույթ ունեցող բնագավառների աշխատողների աշխատանքի և հանգստի ռեժիմի առանձնահատկությունները սահմանելու մասին թիվ  201-Ն որոշման 5-րդ հավելվածի 17-րդ կետի 2-րդ ենթակետը.
2) 18-ժամյա ծանրաբեռնվածություն, որը սահմանվել է համայնքների կողմից և չունի իրավական որևէ հիմք.
3) Հայաստանի Հանրապետության կառավարության 2007 թվականի փետրվարի 1-ի Առողջապահական, հոգաբարձության (խնամակալության), մանկական դաստիարակչական, էներգամատակարարման, գազամատակարարման, ջերմամատակարարման, կապի և աշխատանքի այլ առանձնահատուկ բնույթ ունեցող բնագավառների աշխատողների աշխատանքի և  հանգստի ռեժիմի առանձնահատկությունները սահմանելու մասին թիվ  201-Ն որոշման 20-րդ կետով  սահնմանված շաբաթական 20 ժամը։
Այսպիսով, հաշվի առնելով վերը նշված հանգամանքները, մասնավորապես՝  
· նույն ոլորտում աշխատաժամանակի տարատեսակ սահմանման դեպքերը.
· ֆինանսական հետևանքներից և  գործող խմբակների փակման և դասավանդման թերծանրաբեռնվածության խնդիրների առաջացման հետևանքներից խուսափելու համար.
·  առաջարկվող նախագծի ընդունմամբ առաջանալու են մի շարք ենթագործառույթներ, որոնք են աշխատանքային պայմանագրերի վերանայումը, նոր տարիֆիկացիոն մատյանների և  հաստիքացուցակների մշակումն ու հաստատումը (ինչը փաստացի հնարավոր է իրականացնել նոր ուսումնական տարվան ընդառաջ).
· [bookmark: _GoBack]և ոլորտային  իրավակարգավորումը մեկ միասնական դաշտ բերելու անհրաժեշտությունը՝ առաջարկվում է 20-րդ կետում աշխատաժամանակի տևողությունը անհատական և խմբային պարապմունքների համար 2024 թվականի սեպտեմբերի 1-ից սահմանել շաբաթական 24 ժամ, իսկ բյուջետային  պլանավորման, մշակման, կազմման և ընդունման  գործընթացները իրականացնելու, հնարավոր բոլոր ռիսկերը կառավարելու   համար՝ 2026 թվականի սեպտեմբերի 1-ից՝  սահմանել շաբաթական 20 ժամ։  
2. Միջոցառման իրականացումից ակնկալվող արդյունքը. 
Վերոնշյալ փոփոխությունները միտված են ուսուցիչների բեռնվածության թեթևացմանը և հանգեցնում են նաև ֆինանսական վիճակի բարելավման: 
ՀՀ կառավարության որոշման մեջ սույն փոփոխությունը կատարելու արդյունքում համապատասխան կարգի գործարկմամբ արտադպրոցական ուսումնական հաստատության մանկավարժական աշխատողների շաբաթական ծանրաբեռնվածությունը 1 դրույքի համար (անկախ կազմակերպաիրավական կարգավիճակից) կլինի միասնական և կունենա պետության կողմից կազմակերպական և ֆինանսական հստակ հիմքեր։



3. Կապը ռազմավարական փաստաթղթերի հետ.
Սույն կարգով սահմանված գործընթացի իրականացումը բխում է ՀՀ կառավարության 2021 թվականի օգոստոսի 18-ի թիվ 1363-Ա  որոշմամբ  հաստատված  ՀՀ կառավարության  ծրագրի «4.3 ԿՐԹՈՒԹՅՈՒՆ» բաժնի  1-ին, 2-րդ, 3-րդ պարբերություններից՝ «Կառավարության համար գերակա խնդիր է կրթության և գիտության զարգացումը, ինչի շնորհիվ է միայն հնարավոր հասնել կայուն ու ներառական զարգացման ու համընդհանուր բարեկեցության: Մարդկանց  գիտելիքների և հմտությունների ուղղությամբ ներդրումները երկրի զարգացման գրավականն են: Կրթության ոլորտում նախատեսվող աշխատանքները միտված են լինելու քաղաքակիրթ, ստեղծագործ, նախաձեռնող, կարողունակ, մրցունակ և ապագան իր սեփական երկրում պատկերացնող քաղաքացու ձևավորմանը: Ոլորտի զարգացումը սերտորեն կապակցվելու է պետության զարգացման ռազմավարությանը և գերակայություններին: Կրթության բոլոր մակարդակների համար առանցքային են լինելու ներառական կրթական միջավայրի ստեղծումը, կրթության բովանդակության և կրթական ծրագրերի արդիականացումը: Հանրակրթության ոլորտի առկա խնդիրների լուծման համար անհրաժեշտ է հանրակրթության ամբողջական և շեշտակի փոփոխություն, որի հիմնաքարը մինչև 2026 թվականը հանրակրթության նոր չափորոշիչների ամբողջական ներդնումն է հանրապետության բոլոր դպրոցների բոլոր դասարաններում՝ ապահովելով դպրոցական արդիական ու հագեցված ենթակառուցվածքի, ներառական ու զարգացնող միջավայրի, կրթական որակյալ բովանդակության, բարձրորակ ուսուցչական համակազմի և դպրոցների թափանցիկ ու արդյունավետ կառավարման ամբողջություն։»: 
    Միջոցառման անհրաժեշտությունը բխում է նաև 2021 թվականի նոյեմբերի 18-ի՝ «Հայաստանի Հանրապետության կառավարության 2021-2026 թվականների գործունեության միջոցառումների ծրագիրը հաստատելու մասին» N 1902-Լ որոշմամբ հաստատված հավելված 1-ի՝ «Կրթության, գիտության, մշակույթի և սպորտի նախարարություն» բաժնի 6-րդ նպատակի 6.4 կետով սահմանված՝  «6.4 ՀՀ բոլոր դպրոցներում հանրակրթության պետական չափորոշիչների ներդրում» միջոցառման իրականացման անհրաժեշտությունից, ինչպես նաև «Հայաստանի Հանրապետության կրթության մինչև 2030 թվականը զարգացման պետական ծրագրից» բխող գործողությունների ծրագրի 1-ին գլխի 72-րդ կետից․ Կրթության համակարգի իրավական ակտերում, ոլորտին առնչվող փաստաթղթերում առկա է կիրառվող եզրույթների խառնաշփոթ: Նույն եզրույթը տարբեր ենթահամակարգերում օգտագործվում է տարբեր իմաստներով, կան ոչ հստակ թարգմանություններ: Անհրաժեշտ են աշխատանքներ կրթական համակարգի եզրույթների հստակեցման ուղղությամբ:։
  Անհրաժեշտությունը բխում է նաև «2050 ՀԱՅԱՍՏԱՆԻ ՎԵՐԱՓՈԽՄԱՆ ՌԱԶՄԱՎԱՐՈՒԹՅՈՒՆ» ծրագրի «ՄԻՆՉԵՎ 2030 ԹՎԱԿԱՆԻ ՄԵԳԱՆՊԱՏԱԿՆԵՐԻ»   ԳՈՐԾՈՂՈՒԹՅՈՒՆՆԵՐԻ «1. ԿԻՐԹ ԵՎ ԿԱՐՈՂՈՒՆԱԿ ՔԱՂԱՔԱՑԻ, ԺՈՂՈՎՈՒՐԴ» համար 1 մեգանպատակի թիրախային արդյունքի ցուցանիշի ապահովման պահանջներից, այն է՝ «Գիտելիքի, մշակույթի, գիտակցության, հմտությունների համատարած, ներառական, նորարարական և հանրամատչելի զարգացման և յուրացման միջոցով ունենանք քաղաքակիրթ, ստեղծագործ, նախաձեռնող, կարողունակ ու մրցունակ քաղաքացի, ում համար իրավունքների իրացումը նույնքան կարևոր է, որքան պարտականությունների ու պարտավորությունների կատարումը, ով առաջին հերթին իրեն է համարում սեփական բարեկեցության և առողջության պատասխանատուն»:   
Իրավական ակտի մշակման գործընթացում ներգրավված մարմիններ՝ 
ՀՀ կրթության, գիտության, մշակույթի և սպորտի նախարարություն
ՏԵՂԵԿԱՆՔ
   «Հայաստանի Հանրապետության կառավարության 2007 թվականի փետրվարի 1-ի         N 201-Ն որոշման մեջ փոփոխություն և լրացումներ կատարելու մասին» ՀՀ կառավարության որոշման նախագծի ընդունմամբ նախատեսվում է պետական բյուջեի ծախսերի ավելացում:


ՏԵՂԵԿԱՆՔ

   «Հայաստանի Հանրապետության կառավարության 2007 թվականի փետրվարի 1-ի         N 201-Ն որոշման մեջ փոփոխություն և լրացումներ կատարելու մասին» ՀՀ կառավարության որոշման նախագծի ընդունմամբ այլ նորմատիվ իրավական ակտեր ընդունելու անհրաժեշտությունը բացակայում է:
